
ABSTRAK

Kemahiran insaniah terutamanya kemahiran berkomunikasi amat dititiberatkan
dalam industri seperti industri pelancongan. Oleh itu, kajian ini dijalankan bertujuan
untuk mengkaji hubungan kemahiran berkomunikasi dengan elemen-elemen dalam
kemahiran insaniah. Reka bentuk kajian ini berbentuk tinjauan dengan menggunakan
pendekatan kuantitatif dan borang soal selidik digunakan untuk mendapatkan data
kajian. Seramai 229 orang pelajar diploma pelancongan KV tahun 1 dan 2 telah
dipilih sebagai responden kajian. Statistik deskriptif dan inferensi digunakan dan data
kajian dianalisis dengan menggunakan Statistical Package for the Social Science
versi 26.0 seperti min, sisihan piawai, peratusan, kekerapan dan korelasi Spearman’s
rho. Dapatan kajian menunjukkan bahawa kemahiran kerja berpasukan berada pada
tahap tinggi, manakala kemahiran berkomunikasi, pemikiran kritis dan
menyelesaikan masalah, pembelajaran berterusan dan pengurusan maklumat,
kemahiran kepimpinan serta etika dan moral profesional berada pada tahap
sederhana. Analisis korelasi Spearman’s rho menunjukkan bahawa terdapat
hubungan yang signifikan. Namun, kekuatan hubungan antara setiap satu elemen
adalah berbeza iaitu hubungan antara kemahiran berkomunikasi dengan pemikiran
kritis dan kemahiran meyelesaikan masalah adalah kuat. Hubungan antara kemahiran
berkomunikasi dengan kemahiran kepimpinan serta kemahiran keusahawanan adalah
sederhana. Manakala hubungan antara kemahiran berkomunikasi dengan kemahiran
kerja berpasukan, pembelajaran berterusan dan pengurusan maklumat serta etika dan
moral profesional adalah lemah. Kesimpulannya, penguasaan kemahiran insaniah
pelajar pelancongan KV masih berada pada tahap sederhana. Implikasi kajian ini
dapat dijadikan sebagai rujukan kepada pihak berkepentingan agar dapat merancang
aktiviti berkesan untuk mencapai kemahiran insaniah yang tinggi dalam kalangan

pelajar pelancongan KV.

ABSTRACT

Soft skills, especially communication skills, are highly important in tourism industry.
Therefore, this study was conducted to examine the relationship between
communication skills and elements in soft skills. The design of this study is in the
form of a survey using a quantitative approach and a questionnaire is used to obtain
research data. A total of 229 KV tourism diploma students in year 1 and 2 were
selected as respondents to the study. Descriptive and inferential statistics were used
and research data were analyzed using Statistical Package for the Social Science
version 26.0 such as mean, standard deviation, percentage, frequency and Spearman's
rho correlation. The findings of the study show that teamwork skills are at a high
level, while communication skills, critical thinking and problem solving, continuous
learning and information management, leadership skills and professional ethics and
morals are at a moderate level. Spearman's rho correlation analysis shows that there
is a significant relationship. However, the strength of the relationship between each
element is different, ie the relationship between communication skills with critical
thinking and problem solving skills is strong. The relationship between
communication skills and leadership skills as well as entrepreneurial skills is
moderate. While the relationship between communication skills and teamwork skills,
continuous learning and information management as well as professional ethics and
morals is weak. In conclusion, the mastery of soft skills of KV tourism students is
still at a moderate level. The implications of this study can be used as a reference for
stakeholders to be able to plan effective activities to achieve high soft skills among

KV tourism students.

BAB 1

PENDAHULUAN

1.1 Pengenalan

Keperluan tenaga kerja yang berkemahiran sangat diperlukan oleh majikan dalam
proses pemilihan pekerja. Hal ini kerana memiliki tenaga kerja yang berkemahiran
dapat membantu dalam pertumbuhan ekonomi negara serta dapat melahirkan modal
insan yang produktif untuk negara. Menurut Sulaiman dan Salleh (2016), kecekapan
tenaga kerja mahir untuk memenuhi keperluan industri adalah sangat diperlukan.
Sehubungan itu, kerajaan telah menstruktur semula sistem pendidikan di negara ini
dengan mengenal pasti perubahan dan paradigma baharu yang telah dilaksanakan
terutamanya dalam Pendidikan dan Latihan Teknikal dan Vokasional (PLTV) atau
Technical and Vocational Education and Training (TVET) (Jamaludin, 2014). Oleh
itu, pelbagai usaha telah dan sedang dilaksanakan untuk meningkatkan kemahiran
dan dijadikan sebagai salah satu pencetus kepada masyarakat yang berkemahiran
tinggi.

Kolej vokasional (KV) merupakan salah sebuah institusi pendidikan yang
menawarkan latithan vokasional selepas peringkat sekolah menengah berlandaskan
Kurikulum Standard Kolej Vokasional (KSKV) untuk merealisasikan modal insan
berakhlak mulia, berilmu serta berkemahiran tinggi (Kementerian Pendidikan
Malaysia, 2017). Oleh itu, Kementerian Pengajian Tinggi (KPT) telah menggariskan
tujuh elemen kemahiran insaniah yang perlu dikuasai oleh graduan di Malaysia.
Antaranya ialah kemahiran berkomunikasi, kemahiran pemikiran kritis dan

kemahiran menyelesaikan masalah, kemahiran pembelajaran berterusan dan



pengurusan maklumat, kemahiran kerja berpasukan, kemahiran keusahawanan,
kemahiran kepimpinan serta etika dan moral profesional.

Kemabhiran insaniah (KI) atau kemahiran generik atau ‘soft skills’ perlu
dikuasai oleh setiap individu dalam membina hubungan yang baik terhadap diri
sendiri serta dengan orang lain (Lau et al., 2015 & Yaacob, Ali & Wahab, 2017).
Menurut Pandey dan Anand (2020), kemahiran insaniah perlu dipupuk dalam diri
pelajar kerana kemahiran ini boleh memberikan kelebihan kepada pelajar dalam
mencapai kejayaan dalam kehidupan. Oleh itu, kemahiran insaniah telah dijadikan
perkara utama dalam Modul Pembangunan Kemahiran Insaniah, Institusi Pengajian
Tinggi (IPT).

KI turut dikenali dengan beberapa istillah yang berbeza di luar negara.
Walau bagaimanapun, ciri-ciri yang dipraktikkan dan matlamat yang digunakan
adalah hampir sama (Lau et al, 2015). Di peringkat antarabangsa, kemahiran
insaniah dikenali dengan beberapa terma antaranya core skills, soft skills, basic skills,
employability skills dan lain-lain lagi. Di sesetengah negara meletakkan kemahiran
ini khususnya berkaitan dengan pekerjaan serta penekanan yang lebih besar terhadap
perkaitan sosial kemahiran insaniah (National Centre for Vocational Education

Research (NCVER), 2003) seperti pada Jadual 1.1.

Jadual 1.1: Terminologi kemahiran insaniah di pelbagai negara

National Centre for Vocational Education Research (NCVER, 2003)

Negara Terminologi Kemahiran Insaniah
Australia Key competencies, employability skills, generic skills
Amerika Syarikat Basic skills, necessary skills, workplace know-know
Denmark Process independent qualifications
Jerman Key qualifications
Kanada Employability skills
New Zealand Essential skills
Perancis Transferable skills
Singapura Critical enabling skills
Switzerland Trans-disciplinary goals
United Kingdom Core skills, key skills, common skills

Dalam pendidikan vokasional di Malaysia, program pelancongan

diperkenalkan untuk persediaan tenaga kerja yang dituntut oleh industri pelancongan



(Ana et. al., 2016). Industri pelancongan mewujudkan kesan berganda dalam
ekonomi dan menyediakan banyak peluang pekerjaan. Namun begitu, untuk
melahirkan tenaga kerja yang mahir telah menjadi satu cabaran di banyak negara
(Yorke & Knight, 2004; Alharthi et. al, 2019). Isu KI masih menjadi salah satu
masalah negara kerana modal insan yang dihasilkan tidak berjaya menguasai KI yang
merupakan kemahiran utama dalam pasaran kerja pada masa kini (Aziza & Amir,
2017). Ketidakpadanan kemahiran graduan dengan permintaan industri adalah
disebabkan oleh graduan yang tidak cekap seperti mempunyai kemahiran berfikir
yang rendah, sukar membuat keputusan, kurang kemahiran berkomunikasi serta tidak
dapat bekerja dalam kumpulan (Nooriah & Zakiah, 2017).

Ramai penyelidik telah menekankan mengenai kepentingan pembangunan
kemahiran berkomunikasi untuk pelajar siswazah (Lim et. al., 2016; Plant & Slippers,
2015; Conrad & Newberry, 2012; Robles, 2012; Wang et. al., 2009 & Zehrer &
Mossenlechner, 2009). Menurut Weber et. al. (2009) serta Succi dan Canovi (2020),
kemahiran berkomunikasi berkait rapat dengan prestasi kerja dan kebolehpasaran
yang lebih baik. Kemahiran berkomunikasi adalah salah satu kemahiran yang amat
dititikberatkan terutamanya majikan dan industri. Individu yang mempunyai tahap
kemahiran berkomunikasi yang lebih tinggi cenderung untuk dipilih sebagai
pemimpin.

Justeru, kepentingan pembangunan modal insan dalam era Revolusi Industri
4.0 adalah sangat diperlukan diperlukan dan kajian ini akan meninjau salah satu
elemen pembangunan modal insan iaitu kemahiran insaniah dalam kalangan pelajar
pelancongan KV. Hal ini berikutan kemahiran insaniah yang mengkhususkan pelajar
pelancongan KV amat jarang dibahaskan. Oleh itu, kajian ini dilaksanakan untuk
mengenal pasti hubungan kemahiran berkomunikasi dengan elemen dalam

kemahiran insaniah pelajar pelancongan KV.

1.2 Latar Belakang Kajian

Kemabhiran insaniah merupakan salah satu kemahiran yang sangat penting untuk
diberikan kepada pelajar sebagai persediaan mereka untuk memasuki dunia
pekerjaan. Industri pelancongan ialah antara industri yang pesat berkembang di

serata dunia (Garg & Garg, 2019). Perkembangan industri pelancongan ini



memerlukan tenaga kerja mahir yang berkelayakan dan mempunyai kemahiran
insaniah. Youssef (2017), menegaskan dua sebab utama mengapa kemahiran
insaniah adalah keperluan penting untuk industri pelancongan. Antaranya ialah
pelancongan merupakan industri berasaskan perkhidmatan dan kemahiran insaniah
diperlukan untuk membolehkan pekerja bekerjasama dan berkhidmat kepada
pelanggan dengan betul. Selain itu, pelancongan merupakan aktiviti riadah dan
pekerja yang mempunyai kemahiran insaniah akan menyumbang kepada
kebahagiaan pelancong. Menurut Yiu dan Law (2012), pelajar yang terlibat dalam
industri pelancongan memerlukan pelbagai kemahiran di tempat kerja seperti
komunikasi interpersonal, keusahawanan, kemahiran menyelesaikan masalah,
kecekapan dan kemahiran teknikal yang tertentu. Oleh itu, pelajar pelancongan KV
disarankan untuk menguasai setiap elemen kemahiran insaniah supaya dapat
memberikan perkhidmatan yang terbaik kepada pelanggan apabila berada dalam
dunia pekerjaan kelak.

Kemahiran insaniah yang paling penting dalam industri pelancongan ialah
kemahiran berkomunikasi (Wesley, jackson & Lee, 2017; Jiang & Alexakis, 2017;
Robles, 2012; Zehrer & Mossenlechner, 2009). Kepentingan kemahiran insaniah
khususnya kemahiran berkomunikasi telah diiktiraf secara meluas sehingga menjadi
topik penyelidikan yang menonjol terutamanya dari segi kemahiran insaniah pelajar
yang diperlukan di tempat kerja (Tankovi¢, Kapes & Kralji¢, 2021). Oleh itu, pelajar
pelancongan KV perlu mempunyai kemahiran berkomunikasi yang cekap supaya
apabila berada di alam pekerjaan mereka dapat mengekalkan persekitaran kerja yang
positif antara pelanggan, rakan sekerja dan pihak majikan. Persekitaran perniagaan
pada masa kini memerlukan pekerja berkomunikasi dalam pelbagai suasana sama
ada bersemuka atau maya, formal atau tidak formal (Jackson, 2014). Sehubungan itu,
pelajar pelancongan KV yang memiliki dan menguasai kemahiran berkomunikasi ini
akan menjadi pilihan utama majikan dalam pemilihan kerja kelak untuk memastikan
kualiti perkhidmatan dan aktiviti harian industri pelancongan berjalan dengan lancar.

Rungutan yang sering menjadi perhatian majikan sewaktu pemilihan pekerja
adalah kelemahan graduan dalam kemahiran insaniah seperti kemahiran
berkomunikasi, penguasaan bahasa Inggeris, kemahiran membuat keputusan dan
sebagainya (Hamid et.al., 2022). Kekurangan kemahiran tersebut akan menyukarkan

graduan untuk mendapatkan pekerjaan dalam industri. Dalam kehidupan seharian,



kemahiran berkomunikasi merupakan tonggak penting ketrampilan peribadi
seseorang. Hal ini kerana menerusi kemahiran berkomunikasi akan dapat membantu
kesediaan pelajar dalam menghadapi dunia pekerjaan. Menurut Hamid et. al. (2022),
menerusi kemahiran berkomunikasi juga pelajar akan mampu menghadapi
persaingan dan berkebolehan dalam menyerlahkan lagi tahap pengetahuan yang
dimiliki oleh mereka. Walau bagaimanapun, masih lagi terdapat beberapa kajian
yang mendapati bahawa tahap kemahiran berkomunikasi pelajar masih lagi
sederhana.

Banyak kajian telah melaporkan bahawa institusi TVET masih bergelut
untuk melengkapkan graduan dengan kemahiran berkomunikasi untuk mendapatkan
kerja yang kukuh (Mourshed et. al., 2014 & Nagendra et. al., 2013). Kemahiran
berkomunikasi merupakan kriteria yang diperlukan oleh majikan dalam keperluan
pekerjaan dan mampu mencerminkan keperibadian bakal pekerja. Justeru, pelajar
pelancongan KV perlu memiliki kemahiran berkomunikasi supaya mereka menjadi
salah satu pekerja yang diidamkan oleh majikan. Penemuan penyelidikan terdahulu
juga telah menunjukkan bahawa pentingnya kemahiran berkomunikasi kepada
pelajar untuk berada dalam industri yang sebenar. Oleh itu, pelajar pelancongan KV
perlu menguasai kemahiran berkomunikasi supaya mereka dapat menangani
sebarang masalah yang berlaku antara pelanggan dan mampu berinteraksi dengan
baik.

Menurut Hamid et. al. (2022), kebanyakkan pelajar mempunyai kelemahan
yang ketara apabila berhadapan dengan khalayak bagi menyampaikan sesuatu
pembentangan. Pelajar TVET didapati mempunyai keyakinan diri yang rendah dalam
menyampaikan sesuatu pengucapan adalah disebabkan kurang mahir dalam
melakukan pembentangan di depan khalayak ramai (Mandel, 2000, Hamid et. al.,
2022). Sehubungan itu, pelajar pelancongan KV perlu mempunyai keyakinan diri
yang tinggi dalam berkomunikasi supaya mereka dapat melakukan sesuatu
pembentangan dengan berkesan. Selain itu, Reave (2004), menyatakan bahawa
terdapat jurang dan kekurangan aspek komunikasi di dalam kalangan pelajar TVET
terutamanya untuk menyampaikan sesuatu pembentangan. Oleh itu, pelajar
pelancongan KV disarankan untuk menguasai kemahiran berkomunikasi supaya
mereka berkemampuan untuk komunikasi secara lisan dan bukan lisan semasa

berinteraksi dengan orang sekeliling.



Di samping itu, menurut Ahmad dan Majid (2018), komunikasi pelajar
dalam bahasa Inggeris mendatangkan sedikit masalah, disampaikan dengan kurang
memuaskan dan kurang yakin oleh pelajar. Hal ini akan mempengaruhi kepada
kemampuan pelajar untuk menyiapkan tugasan yang diberikan kepada mereka. Jasim
dan Khalifa (2019); Ubaka dan Ukwe (2019) serta Gardner et. al. (2005),
menyatakan bahawa kekurangan kemahiran pelajar dalam komunikasi dan menulis
akan mempengaruhi kepada pencapaian akademik pelajar. Hal ini kerana pelajar
yang tidak mempunyai kepercayaan diri serta keyakinan diri yang rendah untuk
berkomunikasi secara lisan atau bukan lisan akhirnya akan mempengaruhi
pencapaian akademik mereka. Oleh itu, kemahiran berkomunikasi perlu dikuasai
oleh pelajar pelancongan KV untuk memastikan mereka menjadi salah seorang
pelajar yang berpengetahuan dan berkemahiran di samping mempunyai pencapaian
akademik yang cemerlang..

Selain itu, Reaves (2004), menyatakan bahawa masih terdapat
ketidakpadanan antara hasil jangkaan kursus komunikasi dan kebolehan
berkomunikasi pelajar. Hal ini menunjukkan bahawa terdapat interaksi yang kurang
baik antara industri dan pembangunan kurikulum yang telah membawa kepada
permasalahan ini. Nagendra et. al. (2013), menyatakan bahawa terdapat hala tuju
yang lemah untuk reka bentuk dan penilaian kurikulum dalam meningkatkan
penguasaan kemahiran berkomunikasi ini di institusi TVET. Oleh itu, pihak
berkepentingan terhadap kurikulum pelajar di TVET perlu membuat semakan semula
untuk memastikan pelajar dapat menguasai setiap elemen kemahiran insaniah yang
diterapkan kepada mereka terutama sekali kemahiran berkomunikasi.

Dapatan kajian Halik Bassah (2022), mendapati bahawa graduan TVET
masih lagi kekurangan kemahiran insaniah dan pakar industri telah mengenal pasti
bahawa graduan TVET lemah dalam berkomunikasi terutamanya apabila berurusan
dengan pelanggan. Hal ini menunjukkan bahawa pelajar pelancongan KV perlu
memiliki kemahiran berkomunikasi yang afektif untuk memudahkan mereka
berinteraksi dengan pelanggan serta mampu menggunakan pemikiran yang kritis
untuk menyelesaikan masalah yang dihadapi dengan membuat penilaian yang
berjustifikasi. Komunikasi akan berjalan lancar apabila diselarikan dengan beberapa
kemahiran lain dalam kemahiran insaniah (Suranto, 2011). Oleh itu, pelajar

pelancongan KV perlu memiliki kemahiran berkomunikasi dan kemahiran insaniah



yang lain untuk membentuk keterampilan diri yang cemerlang dan menjadi
seseorang individu yang berkeyakinan dan berani dalam meningkatkan disiplin diri.

Dapatan kajian Hassan et. al. (2009), menunjukkan bahawa kemahiran
berkomunikasi memainkan peranan penting dalam usaha untuk membentuk
hubungan baik dengan pelanggan. Kemahiran berkomunikasi harus dipelajari oleh
pelajar pelancongan KV kerana apabila berada di industri pelajar akan dapat
menyampaikan maklumat kepada pelanggan dengan berkesan, mengeratkan
hubungan dengan pelanggan serta dapat menyelesaikan masalah yang rumit dengan
pelanggan. Di samping itu, kajian Krish et. al. (2014), menunjukkan bahawa
kemahiran insaniah seperti kemahiran interpersonal dan kefahaman bahasa perlu
dititikberatkan. Hal ini kerana kegagalan berkomunikasi secara efektif akan menjadi
halangan kepada pelajar untuk berinteraksi secara langsung dengan pelanggan.

Memandangkan kemahiran berkomunikasi adalah kemahiran yang utama
dalam industri pelancongan, hubungan antara kemahiran berkomunikasi dengan
elemen kemahiran insaniah yang lain masih belum begitu jelas. Menurut Kennedy
dan Nilson (2008), mempunyai kemahiran berkomunikasi yang berkesan dan
kerjasama dalam ahli kumpulan menyumbang kepada kekuatan kerja berpasukan. Di
samping itu, Yao (2015), menyatakan bahawa komunikasi antara kepimpinan dan
kerja berpasukan boleh mempengaruhi prestasi sesebuah organisasi. Hasil kajian
Khademian dan Tehrani Nesrat (2017), mendapati bahawa wujud hubungan positif
sederhana antara kemahiran berkomunikasi dengan kemahiran kepimpinan,
kemahiran kerja berpasukan, struktur pasukan dan dimensi komunikasi.

Selain itu, hasil kajian Wikaningrum dan Yuniawan (2018), mendapati
bahawa komunikasi yang berkesan memainkan peranan penting dalam meningkatkan
kemahiran kepimpinan. Hasil kajian Shokri ef. al. (2014) dan Anuar et. al. (2021),
memaparkan wujud hubungan positif antara kemahiran berkomunikasi dan
kemahiran kepimpinan. Hal ini membuktikan bahawa kemahiran berkomunikasi
yang tinggi merupakan ciri utama untuk menjadi pemimpin yang baik. Hasil kajian
Han, Ahn dan Hwang (2019), mendapati bahawa kemahiran berkomunikasi
mempunyai hubungan korelasi positif yang tinggi dengan menyelesaikan masalah
dan membuat keputusan. Dapatan kajian Nguyen et. al. (2022), pula menunjukkan
bahawa kemahiran berkomunikasi mempunyai hubungan positif dengan kecerdasan

emosi dalam kalangan pelajar.

